
LANDA GARAPEN ETA INGURUMEN DEPARTAMENTUA

Nafarroako Gobernuak 250.000 euroko diru laguntzak eman ditu, zebra muskuiluaren aurka borrokatzeko
Astelehena, 2008ko azaroaren 24a. Nafarroako Gobernuak baimena eman du Ureztatzaile Elkarte batzuei eta Tuterako eta Cascante-Cintruénigo-Fiteroko Ur Mankomunitateei 250.000 euroko zuzeneko diru laguntzak emateko. Laguntzak ureztatze instalazioetan zebra muskuiluaren aurka borrokatzeko dira (muskuiluei aurrea hartu eta muskuiluak kontrolatu eta errotik kentzeko laguntzak). 

Zehazki, Landa Garapen eta Ingurumen Departamentuarekin lankidetza hitzarmena izenpetu duten Ureztatzaile Elkarteak eta Mankomunitateak (eta jasoko dituzten diru laguntzak) honako hauek dira: Bargotako “Bargota” Ureztatzaile Elkartea, 8.769,6 euro; Mendabiako “Rubio Arriba” Ureztatzaile Elkartea, 15.660 euro; Andosillako “San Sebastián” Ureztatzaile Elkartea, 6.485,33 euro; San Adriángo “El Monte de San Adrián” Ureztatzaile Elkartea, 70.035,97 euro; Vianako “Viana II” Ureztatzaile Elkartea, 10.962 euro; Tuterako Ur Mankomunitatea, 75.665,16 euro; eta azkenik, Cascante-Cintruénigo-Fiteroko Ur Mankomunitatea, 62.421,94 euro. 
2008an zebra muskuiluen aurka borrokatzeko jardueretarako eta prebentzio eta kontrol neurrietarako laguntzak dira, hain zuzen. Kasu gehienetan, aipaturiko entitateek aurkeztu dituzten aurrekontuen %90eko diru laguntzak eman dituzte. 
Nafarroako Gobernuaren esku-hartzeak, zebra muskuiluaren aurka

Zebra muskuilua 2001ean aurkitu zuten estreinakoz Espainian (Tarragonan), eta harrezkero Ebro arroan zabalduz joan da. Nafarroan urtero laginketak egiten dituzte, larbak zein muskuilu helduak Foru Komunitateko sare hidrografikoko zer lekutan dauden jakiteko, eta hain zuzen ere, zebra muskuilua Ebro ibaian, bertako ubideetan (Tauste, Ubide Inperiala eta Lodosako Ubidea), eta inguruko herrietako ureztatze sistema batzuetan dago. Foru Komunitateko gainerako lekuetara ere zabaldu daiteke. 
Nafarroako Gobernua zebra muskuiluari aurrea hartzeko, muskuilua desagerrarazteko eta hari buruzko informazioa emateko ekintzak egiten ari da, eta 2008ko Aurrekontu Orokorretan “Zebra muskuiluaren aurka borrokatzeko hitzarmenak” aurrekontu ildoa onartu zuen (250.000 euro), arazo hori duten Ureztatzaile Elkarteek prebentzio eta kontrol neurriak hartu hala izateko. Lankidetza hitzarmenei jarraiki honako hauek egiten dituzte: aurretiko azterlanak, zebra muskuiluak kasuak kasuko eremuan zer eragin duen jakiteko (azterketa zehatzak eremu bakoitzean eta instalazioetan); tratamendua, ureztatze instalazioetako paretetan muskuilu helduak baldin badaude (muskuiluak paretetatik askatu eta hiltzeko); eta prebentzio tratamenduak, ureztatze instalazioetan larbak sar daitezen saihesteko. 
Zehazki, 2008an proposatu dituzten tratamendu kimikoen %90 diru laguntzen bidez finantzatu dute. Kasu horretan ur oxigenatua edo kloro dioxidoa erabiltzen dute; produktu biodegradagarriak dira, eta kontzentrazio oso txikietan erabiltzen dituzte (%1 gutxi gorabehera), gainerako espezieak ez hiltzeko. Neurri fisiko esperimentaletarako laguntzak ere eman dituzte (eskuzko tratamendua edo maila zulo oso txikiko iragazkien instalazioa, besteak beste).
Prebentzio lanei dagokienez, maiatzean laginketa periodikoak egiten hasi ziren Nafarroako urtegietan eta ibaietan (larba garaia maiatzean hasten da, eta beraz, baita kolonizazio garaia ere). Txanda bakoitzean Foru Komunitateko urtegi nagusiak (Esa, Irabia, Allotz, Itoitz, Mairaga, Eugi eta el Ferial) eta ibai nagusietako 36 gune (Aragoi, Ega, Arga, Cidacos, Arakil, Irati, Ebro eta Salado) aztertzen dituzte. Udan, gainera, ur emaria neurtzeko 22 estazio berrikusten dituzte, muskuilurik ba ote dagoen ikusteko. 
Nafarroako Gobernuaren prebentzio eta erauzte jarduerak (garrantzitsuenak zebra muskuiluak erasandako eremuan Erkidego batek egindako jardueren artean) Ebroko Konfederazio Hidrografikoak (CHE) egindako jarduerekin koordinatzen dituzte (jarduera osagarriak dira). Konfederazioak azterketa periodikoak egiten ditu laginketako 8 gunetan, hain zuzen, eta emaitzak espeziearen aurka borrokatzeko estrategiak lantzeko erabiltzen dituzte. 
Gainera, 2007an dibulgazio kanpaina bat hasi zuten, Nafarroako hegoaldean, kontzientzia harrarazteko eta espeziearen arriskuen berri emateko. Arantza Kontseiluaren bidez arrantzale sozietateekin harremanetan jarri ziren, batera jarduteko. 2008ko urtarrilean jardunaldiak egin zituzten, teknikari espezialistekin, eta irailean jardunaldiei jarraipena eman zieten; jardunaldietan bertako (jatorrizko) espezieen arazoa aztertu zuten, besteak beste. Ekintza horien guztien bidez arazo gehien dituzten eremuak tratatu ahal izan dituzte eta espeziearen banaketa eta eragiten dituen ondorio ekonomikoak eta biologikoak zehaztu ahal izan dituzte. 
Antza denez, 2008an espeziearen banaketa egonkortu egin da (2007an okupatzen zuen lurralde bera okupatzen du aurten). Azarotik aurrera, zebra muskuilua sorraldian egoten da, eta beraz, haren banaketa eremua berdin mantenduko da udaberrira arte. 

Zebra muskuilua
Zebra muskuilua (Dreissena polymorpha) Itsaso Beltzetik eta Kaspiar Itsasotik datorren molusku bibalbioa da, eta oso erraz egokitzen da ur ingurune guztietara. Gazitasun eta tenperatura aldaketak oso ongi jasaten ditu, eta hamar bat egunez uretatik kanpo bizirauteko gai da. Arrazoi horiexek tarteko, asko zabaldu da, itsasontzietan edo arrantzako aparailuetan itsatsita garraiatu dituzten muskuiluei esker. 

Ekologiaren ikuspuntutik, espezie bat leku berri batean sartzen denean, berezko habitatetik kanpo, ingurumen desoreka eragiten du eta ekosistema nabarmen aldatzen da. Zebra muskuiluak ingurumen arazo larriak eragiten ditu, eta baita milioi askoko galerak ere, azpiegitura hidraulikoak, hodiak, ureztatze sistemetako harguneak etab. trabatu ditzakeelako. 

